
Salm 14 a 53
Yr un yw neges y ddwy Salm, ac mae’r adnodau yr un fath heblaw am Salm 53, adnod 5.
Top of Form

Drygioni'r galon ddynol (14)
1 Dim ond ffŵl sy'n meddwl wrtho'i hun, “Dydy Duw ddim yn bodoli.” Mae pobl yn gwneud pob math o bethau ffiaidd; does neb yn gwneud daioni. 
2 Mae'r ARGLWYDD yn edrych i lawr o'r nefoedd ar y ddynoliaeth i weld os oes unrhyw un call; unrhyw un sy'n ceisio Duw. 
3 Ond mae pawb wedi troi cefn arno, ac yn gwbl lygredig. Does neb yn gwneud daioni — dim un! 

4 Ydyn nhw wir mor dwp — yr holl rhai drwg sy'n llarpio fy mhobl fel taen nhw'n llowcio bwyd, 

a byth yn galw ar yr ARGLWYDD? 5 Byddan nhw'n dychryn am eu bywydau, am fod Duw yn gofalu am y rhai cyfiawn. 
6 Dych chi'n ceisio drysu hyder yr anghenus, ond mae'r ARGLWYDD yn ei gadw'n saff. 

7 O, dw i eisiau i'r un sy'n achub Israel ddod o Seion! Pan fydd yr ARGLWYDD yn troi'r sefyllfa rownd bydd Jacob yn gorfoleddu, a bydd Israel mor hapus! 

[Salm 53, adnod 5]

5 Byddan nhw'n dychryn am eu bywydau — fuodd erioed y fath beth o'r blaen — Bydd Duw yn chwalu esgyrn y rhai sy'n ymosod arnat ti. Byddi di'n codi cywilydd arnyn nhw, am fod Duw wedi eu gwrthod nhw.] 

......................

Gan fod y Salm hon yn cael ei chynnwys ddwy waith yn llyfr y Salmau, ac mae Paul yn dyfynnu ohoni yn Rhufeiniaid 3:10-12 mae’n amlwg y dylen ni ei darllen yn ofalus!
Mae’r Salm yn dechrau’n gryf a heriol, Dim ond ffŵl sy'n meddwl wrtho'i hun, “Dydy Duw ddim yn bodoli.”
Gan ein bod ni’n byw yn yr 21ain ganrif y neges dŷn ni’n glywed o hyd ydy, Dim ond ffŵl sy'n meddwl wrtho'i hun, “Mae Duw yn bodoli.” 
Mae’r Salm hon yn ein herio ni’n syth felly – ai ffyliaid ydy’r holl arbenigwyr, digrifwyr, ysgrifenwyr a.y.y.b sy’n dweud,  Dydy Duw ddim yn bodoli?

‘Ia,’ meddai Duw, y Beibl a’r Brenin Dafydd! Ffŵl ydy pob un sy’n gwrthod credu fod Duw i’w gael. 
Mae Dafydd yn galaru (galaru = tristwch dwfn ar ôl i berthynas/ffrind agos farw) am gyflwr y byd. Mae’n gweld mai canlyniad anwybyddu Duw ydy bod pobl yn gwneud fel y mynnon nhw, a chan amlaf drwg iawn yw eu dewisiadau. Dydy pawb ddim yn gwneud drwg bob amser neu fe fysan bywydau ni’n annioddefol; yr hyn sy gan Dafydd o dan sylw ydy’r ffaith ein bod ni i gyd yn syrthio’n bell iawn o fod yn dda bob amser. Mae yna ddrygioni yn ein bywydau ni i gyd bob dydd – naill ai yn y ffordd dŷn ni’n siarad, yn ymddwyn neu’n meddwl. Os edrychwn ni ar y byd drwy gyfrwng papurau newydd, rhaglenni newyddion neu’r we, dŷn ni’n cael ein llethu bron gan yr holl newyddion drwg a diflas.
Mae’r ail adnod yn ein hatgoffa ni unwaith eto fod Duw’n gweld popeth sy’n digwydd. Mae gelynion Dafydd (sy’n cynrychioli gelynion Duw a Christnogaeth) yn hyf ac yn gryf, mae nhw’n ymosod ar Dafydd fel petai ymddygiad fel hyn mor naturiol â bwyta bara.  

Dydy gelynion Duw, y rhai di-gred (anghredinwyr, anffyddwyr) byth yn meddwl amdano. Gan eu bod yn gwadu bodolaeth Duw mae nhw’n rhoi eu hunain gyntaf, yn y canol ac yn olaf. Yr ‘hunan’ sy’n bwysig.  
Yn y Beibl mae’r ‘bobl ddrwg’ hyn yn cael eu disgrifio fel moch a chŵn ffyrnig (Mathew 7:6), nadroedd (Mathew 3:7), a sothach (Salm 119:119). 

Mae nhw’n eiriau cryf iawn, ac unwaith eto yn y Salm hon fel yn y Salmau cynt dŷn ni’n wynebu’r ffaith bod Duw yn sefyll yn gadarn yn erbyn y rhai sy’n ymosod ar ei bobl a’r rhai sy’n ei wrthwynebu o ei hun, Bydd Duw yn chwalu esgyrn y rhai sy'n ymosod arnat ti. Byddi di'n codi cywilydd arnyn nhw, am fod Duw wedi eu gwrthod nhw. (Salm 53:5)
Mae Dafydd yn gorffen y Salm drwy apelio ar i Dduw ddangos ei ogoniant a’i fawredd i bobl. Ar ddiwedd amser, Bydd pob glin yn plygu i mi, a phob tafod yn rhoi clod i Dduw (Rhufeiniaid 14:11). Mae gan bob un sy’n credu yn Iesu, gan gynnwys Dafydd, obaith sicr am lawenydd a hapusrwydd, Pan fydd yr ARGLWYDD yn troi'r sefyllfa rownd!

